
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЧУЛУУ ТЭВЭРСЭН ОХИН

	Аня Мамедовын сургууль, өндөр уулын хормойд байдаг хотын хамгийн захад байжээ. 

	Аня Мамедова найман настай хасаг охин гэхэд бүр ч жижигхэн, хар нүдтэй бас хар гэзгэндээ улаан тууз уясан нь бүр ч тод харагдана. 

	Аня оросоор муу ярьдаг учир бусад хүүхдийг бодвол суралцахад хүнд байлаа. 

	Гэвч Аня оросоор сайн ярьдаг болох, бусдаас илүү сайн сурахыг хүсэх учир түүнээс өөр хэн ч тийм эрт сургуульдаа ирдэггүй байв. 

	Багш нарын тасалгааны ханын цаг дөнгөж найм цохиход сургуулийн босгон дээр:

	— Сайн байна уу, Мария Ивановна? Би ирлээ! гэж Анягийн жингэнэсэн дуу гардаг. 

	Багшдаа Аня ч ингэж хэлдэг байлаа. 

	Тэнгэр ямар ч байсан уулын чулуурхаг замыг даган, хөндий рүү ус буух нь олонт байдаг ширүүн бороотой цагт ч гэсэн өвдөг хүрэм сэвсгэр цас орсон үед ч гэсэн, шувуу хүртэл амаа ангайж явдаг халуунд ч гэсэн Аня яг л цагтаа:

	— Мария Ивановна, сайн байна уу? Аня Мамедова би ирлээ! гэж босгон дээрээс жингэнэсэн дуугаар хэлдэг байв. 

	Гэтэл нэг өглөө уулнаас борооны ус буудаг нөгөө замаар бөөн бөөн том хар үүл аймшигтайгаар мушгиралдан хөндий рүү бууж хотыг бүрхэж, хүчтэй салхи шуурга дэгдэв. Энэ салхи гинжтэй юм шиг исгэрэн шуугилаа. Эхлээд шувууд айж үүрэндээ нисэж орлоо. Дараа нь ноход байшин доогуур хоргодов. Зулзаган модод газар хүртэл тахийж, анхилам үнэртэй хэвээр байгаа ногоон навчаа цацална. 

	Тийм ширүүн салхи байв. 

	Мария Ивановна сургуулийнхаа бүх хаалгыг түгжиж, цонхыг хааж оньслов. 

	Тэгээд хаалганы довжооны дэргэд ургасан хайртай модоо сэтгэл түгшин харав. Тэр нь уулын хөгшин царс мод байсан бөгөөд том навчис нь мөчиртөө бөх суусан ажээ. Ганцхан тэр мод л хүчтэй салхинд ганхаж хөдөлсөнгүй. Гэвч гишүү мөчир нь хугаран унах бөгөөд навчсын шуугих нь багшаас өөр хүн байхгүй сургуулийн ханыг ч нэвт сонстоно. 

	Мария Ивановна энэ өдөр сурагчдыг ирнэ гэж бодсонгүй. Гудамжинд хүн амьтан ч үгүй хоосон байлаа. Харин нэг зүггүй жаал гудамж хөндлөн гүйж гарахыг оролдсон боловч, салхинд цохиулан унаж, малгай нь хаашааг ч мэдэхгүй, хийсэж одлоо.

	Гэнэт Мария Ивановна цохны дор ямар нэг дуу гарахыг сонсоод яаран хаалганы довжоон дээр гүйж гарав. 

	Салхи тэр даруй багшийг хүчтэй цохиж хана руу эргүүлэв. Гэвч багш эргэмэгцээ довжооны дэргэд бяцхан охин том гэгчийн чулуу барьчихсан зогсож байгааг харлаа. 

	— Би хүрээд ирлээ шүү! гэж охин хэлэв. Энэ бол Аня Мамедова байлаа. 

	Нүүр нь цайж, хурц улаан туузтай хар гэзэг нь салхинд хийсэх боловч бяцхан тэр охин шуурганд бараг хөдөлмөөргүй цэх зогсож байлаа. 

	— Чи энэ хүнд чулуу авчирч яах гээ вэ? Бушуу хая! гэж багш нь хашхирав. 

	— Би салхинд автчихгүй гэж энэ чулууг зориуд авсан юм. Хичээлээсээ хожимдохоос айж байсан ч салхи явуулахгүй болохоор нь би энэ чулууг тувт барьсаар явлаа шүү. Тэгээд ч Аня Мамедова би хүрээд ирлээ. Гараа бушуухан нааш нь гэж охин хэлээд ачаагаа тавихгүйн тулд бүх хүчээрээ түлхэж зогсов. 

	Мария Ивановна салхитай тэмцэлдсээр Аня Мамедова руу гүйн очиж, чанга тэврэв. 

	Тэгээд чулуугаа довжоон дээр болгоомжтой тавиад, хоёулаа тэврэлдсээр сургууль руугаа оров. 

	Хүчит салхин шуурга шуугьсаар л байлаа. 

	Тэр хоёр царсны хажуугаар явж өнгөрөхөд мод хүчирхэг том мөчрүүдээ дээгүүр нь нөмрөн, салхинаас хамгаалж байв. Хүчит салхинд автахгүйн тулд хүнд чулуу тэвэрч, ганхах ч үгүй явж ирсэн энэ охин, бас тэр царсанд ч гэсэн таалагджээ. 

	Тэр мод ч өөрөө тийм л байж. 

	АМРАЛТ

	Володя Ибряев олонт боддог хүслээ ер бишийн зүйл гэж ямагт үздэг байв. 

	Бүр саяхан тэр, модтой гудамжны торон хашааны дэргэд ургасан бутны дор амьдран суухыг гэнэт хүсжээ. 

	Тэгээд тэндээ очиж, манаачид хөөгдтөлөө нэлээд удаан суув. Гэвч манаачийг байхгүй хооронд Володя өөрийнхөө тухай нэлээд зүйлийг, бодож амжжээ. 

	Төрснөөсөө хойш туулж өнгөрүүлсэн энэ есөн жилд багагүй юм үзэж амжлаа гэж дүгнэлт хийв. Түүнд Москвагийн заводод хийсэн ногоон будагтай сайхан машин унадаг дугуй байв. Бас эцэгтэйгээ онгоцоор нисэж, газар доогуур метрогоор явж, Москва голд параходоор1 ч явсан, бас нэг удаа цэвэр цөөрөмд очиж тэргэнд хөллөсөн тэмээ жолоодож ч үзсэн юм. 

	Харин Володя бүх насандаа ганц л юмыг туршиж үзээгүй байв. Салаар нэг ч явж үзээгүй байжээ. 

	Гэвч Володя үүн тухай бодохдоо ер гомддоггүй байлаа. Саланд сууж голоор зугаалах нь ямар ч байсан, газар доогуур метрогоор явахаас л маш хялбар байх гэж боддог байж. 

	Харин Володя бүх насандаа нэг ч удаа шувууны үүр эвдэж үзээгүйгээ л салаар яваагүйгээс илүү зүйл мэт санадаг ажээ. 

	Бас шувууны жинхэнэ өндгийг үзээгүй бөгөөд өглөө бүр идэш уушны дэлгүүрээс ээжийнхээ авчирдаг өндгийг Володя жинхэнэ өндөг гэж чадахгүй байлаа. Өглөө болгон хар будгаар бичсэн тоотой, дутуу чанасан өндөг идчихдэг байвч энэ нь Володяд юу ч биш мэт санагддаг байв. Москвагаас алсхан явах юм бол ч өндөг бишгүй олдоно гэж боддог, тэгээд ч тэгэхээр шийджээ. 

	Алс холын Днепр мөрний эрэг дээр байдаг тосгонд суудаг авга эгчийндээ амралтаараа очих гэсэн шинэ хүсэл тэр үеэс эхлэн төрж, явуулж өгөхийг гуйдаг болов. 

	Володяг тийшээ ганцаараа явахыг эх нь ч удтал зөвшөөрч өгсөнгүй. 

	Гэтэл нэг удаа тэр авга эгч нь Москва орж ирээд буцахдаа Володяг аваад явжээ. 

	Володягийн ирсэн тэр тосгон нь хот байж түүнийг ихэд гайхуулав. Чулуу дэвссэн гол гудамжтай, тэр гудамжаар нь банз зүсэх заводоос төмөр замын буудал хүртэл урт автобус явдаг байлаа. 

	Гэсэн ч авга эгчийн нь байшин мөрний эгц өндөр эрэг дээр байв. 

	Түүний дор мөрний яг голоор олон сал аажим хөвдөг байлаа. Тэр салууд хөдөлж ядан үргэлжлэх бөгөөд үдэш болоход дээр нь түүдэг гал ноцно. 

	Усан дотор байгаа давирхайтай гуалингууд дээр чухам яаж гал түлдэг юм бол?

	Володя үүнийг огтхон ч мэдэхгүй байлаа. 

	Өдөр юм уу орой, хэзээ ч гэсэн гол руу харахад тэр гол салуудыг авч өнгөрсөөр, байран байх юу ч үл үлдэнэ. 

	Үүл хүртэл нөгөө нам эргийн зүг нүүн одно. 

	Володя тэндээсээ гомдож гуньхарсан байдалтай эргэж байшингийн арын цэцэрлэгт шувууны үүр эрдэг байв. 

	Гэвч үүр ер харагдахгүй байв. 

	Нимгэн банзан хашаатай цэцэрлэгт хэдэн бут, морин хад, далдуу мод шиг нэгэн өндөр лийрийн мод ургасан байв. 

	Шувууд үүний оройд үүрээ засдаг юм биш байгаа даа?

	Нэг өдөр Володя тэр модон дээр авирч гарахыг оролдов. Тэгээд гар өвдгөө холтсонд цус гартал шалбалж, галстукаа шовх мөчирт гогодон урсан боловч модны оройд хүрч чадсангүй. 

	Тэгээд доош буугаад шалбарсан алгаа арчиж байхдаа уйтгартайгаар «Энд хаана шувууны үүр байдаг юм бол?» гэж бодов. 

	Ер нь Володя шувууны үүр олох гэж энэ шиг их хүсэж байсан удаа үгүй билээ. 

	Гэнэт ард нь хөлийн чимээ сонстоход, Володя эргэж харав. Брусяны тосгоноос өдөр бүр авга эгчид нь сүү авчирдаг Фимка охин цэцэрлэг дотуур морин хадны бутыг ярсаар явж байв. Фимка дандаа хөл нүцгэн явах учир сэмхэн явдаг, эрэгтэй хүүхэд шиг шаламгай ажээ. 

	Гар, хөл, бүр уруулаа хүртэл тоосонд дарагдчихсан тэр охин гялалзсан нүдээрээ Володяг элэглэсэн байдалтай эгц ширтэж:

	— Яагаад энэ лийрийн мод өөд авираад байгаа юм бэ? Энэ лийр чинь болж гүйцээгүй шүү дээ гэж инээмсэглэн хэлэв. 

	— Би лийр авах гээгүй! гэж ярвайн хариулаад, энэ Фимка лав метрогоор явж ч үзээгүй байх, бас шувууны үүрийн тухай ямар нэг юм мэдэх биш дээ гэж бодсоноо: ― Би шувууны үүр олох гэсэн юм гэж нэмж хэлэв. 

	— Үүр гэнэ үү? гэж Фимка гайхан асуугаад, лийрийн модны оройг өлийж харав. 

	Володя ч мөн л тийш харав. 

	Галстукаас нь урагдаж өндөрт байгаа мөчирт хоцорсон нарийхан улаан бүч салхинд хийсэж байв. Салхинд хүчтэй хийсэж намирсаар боловч мөчрөөс салж чадахгүй л байлаа. 

	Фимка харчхаад инээд алдав. 

	— Хэчнээн оролдоод ч ашиг алга. Тэнд үүр ердөө ч байхгүй, харин манай тэндэх ойд, Брусянд шувууны үүр хэд л бол бий шүү гэв. 

	Володя итгэхгүй байдалтай охиныг хараад:

	— Энд салаар бага зэрэг зугаалж болох газар байна уу? гэж асуув. 

	— Манай тэнд, Брусянд салаар зугаалж ч болно. Миний өвгөө Сергей Семёнович салчин хүн. Чи дуртай бол оч л доо! Манайх хамгийн захын байшин шүү. Чи харин нар гарахаас өмнө эрт л очоорой. Салчид чинь бага унтдаг юм. 

	— Тэгвэл Брусяны гэдэг чинь хаана байдаг юм бэ? гэж Володя асуухад,

	— Хөш! Брусяны хаана байгааг мэдэхгүй гэж үү? Тээр тэнд, нугаас цааш нэг мод хүрэхгүй газар бий. Явъя, би зааж өгье. 

	Тэр хоёр цэцэрлэгээс гарч зам дээр очив. Фимка туранхай урт гараа сунгаж ойрхон, талын цаана чимээгүй дүнхийн харагдаж байгаа их ойн зүг заалаа. 

	Володя, Фимкад хэдий бага итгэж байгаа ч гэсэн, энэ удаа эрт, дөнгөж нар шингэж үдшийн гэгээ цэцэрлэгийн дээгүүр замхармагц унтахаар хэвтэв. 

	Яагаад ч юм, Фимка өглөө уулзаад гялалзсан нүдээрээ шоглосон байдалтай нүүр өөд нь эгц харж байсныг нь шөнө турш Володя зүүдлэв. 

	Володя өглөө эрт босоод авга эгчийгээ сэрээхгүйг хичээж цонхоороо гадагш гарав. 

	Тэгэхдээ мах, талх ч авсангүй, харин биеэсээ ер салгадаггүй авч явдаг гар буугаа хайрцаг цаасан сумтай нь л авчээ. 

	Хашаа, байшингийн дээвэр, хашааны доорх ногоо цөм үүрэглэсэн мэт эргэн тойрон хүн амьтан харагдахгүй нам гүм байв. Зөвхөн цэцэрлэгийн өмнөх хаалганы дэргэд ганц цагаан морь, урьдын хоригдол хүн шиг, төмөр тушаагаа хангинуулсаар идшилж байв. 

	Володя айж морийг тойрон гараад тэнгэр өөд харав. 

	Тэнгэрт ганц ч одгүй, нар ч үгүй байв. Үүр цайж гэгээ орсон боловч бүр бүдэгхэн байсан учир морины нүд галзуу амьтных шиг хөх ягаан санагдав. 

	Володя халаасан доторх гар буугаа чанга атгаж, «яасан эрт юм бэ?» гэж бодов. 

	Цэцэрлэгийн дэргэдүүр өнгөрөөд эргэхэд нь их шүүдэртсэн цэцэрлэг нэлэнхийдээ тугалган өнгөтэй харагдав. Ширүүн салхи лийрийн модны навч мөчрийг сүржигнүүлэх бөгөөд нөгөө улаан бүч ч мөчирт нь өлгөөтэй хэвээрээ байлаа. Тэр бүч урьдынх шигээ салхины аясаар хийсэж, намиран эрчилсээр байгаа нь яг л Володягийн адил, алсыг зорихоор шийдсэн мэт ажээ. 

	Дахин нэг эргэж хараад Володя, Брусяны орох замаар алхлав. 

	Удсан ч үгүй улаан бүчтэй лийрийн мод, бүх цэцэрлэг байшинд халхлагдаж, төдхөн хот мөрөн хоёр ч харагдахаа байв. 

	Володягийн урд нам нуга дотор тариалангийн талбай харагдав. Тэндээс халуун үнсэнд ус цацсан мэт уур савсах ажээ. Нар бас л мандаагүй байв. Нэг нохой хот орох замаар гүйж одлоо. Хагалагдаад нүцгэрсэн талбай дээр алт юм уу, шил юм уу, эсхүл хүйтэн шаварлаг хөрсөн дээр тунасан шүүдрийн дусал ч юм уу, ямар нэгэн юм гялсхийв. 

	Гэвч Володя нэг ч зогтуссангүй, түргэн явах ажээ. 

	«Яасан эрт байх юм бэ! Москвад лав л унтаж байгаа байх даа» гэж дахин бодов. 

	Москвад, хийжүүлсэн усны бүхээгт, их театрын том том багануудын орчим цөм л нам гүм байгаа даа гэж бодсоор, гэнэт өмнө нь манан дотроос Бурсяны ой, тосгоны жижиг модон байшингууд харагдах болсныг ажсангүй билээ. 

	Бүр дэргэд нь нарийхан нарснууд ургасан модон байшингийн бяцхан цонхоор нь байшин дотор халуун зууханд гал дүрэлзэн асаж байгааг харж болох ажээ. Тосгоны байшин бүрээс утаа суунаглан байгаа нь Володягийн саяхан явж өнгөрсөн тарианы талбай шиг байв. 

	«Яасан эрт байх юм бэ? Фимка ч лав унтаж байгаа байх даа» гэж гурав дахиа бодов. 

	Володя, хамгийн захын жижиг модон байшинд ороод босго дээр нь шагайн зогсов. 

	Байшинд байсан хүмүүс бүгд босчихсон байв. 

	Фимка том зүсэм талх бариад ширээний ард сууж, хар царайтай өвгөн Сергей Семёнович том аягаар квас ууж байлаа. 

	Ширээн дээр халуун төмс хийсэн цагаан таваг, бас дэргэд нь халбагануудыг давхарлан тавьжээ. Гэвч халбагаар хоол идэх хүн байсангүй. Фимка тавгаас төмс авч өмнөө ширээн дээр тавиад нударга зангидан цохиж хагална. Тэгээд идэхдээ мөн л нөгөө аяганаас квасаар даруулах ажээ. 

	— За, өнөө жаал маань ирлээ гэж Фимка, Володя руу хуруугаараа зааж, өвөг эцэгтээ хэлээд, — Салаар зугаалах сан гэнэ. Өвөг өө, та суулгаж явна уу? гэхэд;

	— Суулгаад явж болохгүй яах вэ, болно, болно гэж өвгөн дуртай хариулав. 

	— Болно, болно гэж Фимка давтаж хэлээд нударга зангидан төмс цохиход нь гарын алган дор нь төмс элсэн чихэр мэт гялтганав. 

	Энэ үед Володя юу ч идээгүйгээ сая санав. Өлссөндөө болж Володя ширээ рүү хоёр алхам ойртов. 

	— Суу! гэж хэлээд Фимка ширээн дээр төмс тавив. Володя суугаад төмсийг өөр лүүгээ ойртуулж мөн л нударга зангидан цохиж бяцлав. 

	Тийнхүү тэд нударгаараа төмс бяцалж, квасаар даруулан идэцгээлээ. Ингэж идэхэд их л амттай байжээ. 

	Тэгээд бие биедээ нэг ч үг хэлэлгүй тэд гадаа гарав. 

	Яг ногооны газрын цаанаас сийрэг ургасан царс, нарс, самрын модтой ой эхэлж алс тэнгэрийн хаяанд үүл мэт нүүгэлтэнэ. 

	Фимка шүүдэр дотуур хөл нүцгэн явахад норсон ногоо хөл дор нь цас шиг чахарна. 

	Ногооны газрын цаана шарилж бусдаасаа өндөр, шүүдэр ихтэй учир Володя хогийн бут ба шарилжийг тойрч болгоомжилсоор Фимкагийн араас даган явав. Ойн захад хүрч зогсоод Володя:

	— Энд чинь шувууны үүр хаана байна? гэхэд

	— Эргэн тойрон бишгүйдээ бий гэж Фимка хариулав. 

	— Бишгүйдээ гэнэ шүү! Ядаж ганцыг ч бол заагаад өгөөч! гэж Володя итгэсэнгүй байдалтай хэлэв. 

	— Чи юу өгөх вэ? гэж Фимка тоглоом хийж асуухад нь Володя халаасан дотроо тэмтэрч гар буунаасаа өөр юу ч олсонгүй. Тэгээд гар буугаа гаргаж Фимка руу тулгаж буудав.

	— Битгий тоглоом хийгээд бай! гэж Фимка ширүүн хэлээд Володягаас гар бууг нь авч өргөст өндөр бут руу чиглүүлэн хоёр удаа буудав. 

	— Чи нээрэн өгөх юм уу? гэж Фимка зөөлөн дуугаар асуув. 

	Нүүр нь мөн л Володягийн нүүр шиг, өглөөний хүйтэн ба сэтгэл хөдөлснөөсөө болж цайвар болсон харагдана. 

	— Өгнө! гэж Володя эрсхэн хэлээд өргөстэй бутан дээр унасан шүүдрийн дусал мэт гялалзаж байгаа Фимкийн нүд рүү харав. 

	Агшин зуур Володя шувууны үүрийн тухай, бас буугаа юунд Фимкад өгснөө ч мартжээ. 

	Энэ үед өвгөн гачуур дээгүүр нар мандаж, ойн захад байгаа улиасанд тусаж хамгийн түрүүнд сэрээв. Тэр модны ёроолд сүүдэр тусаж нам гүм байсан гишүү мөчрүүд нь үл мэдэг хөдөлж навчис нь сүрчигнэнэ. Нэгэн шувуу гүн хоолойгоор:

	— Та-ак та-ак гэж хэдэн удаа давтан дуугарснаа бас, — Ви-идь гэж дуугарна. 

	Энэ нь бутан дээр сууж байгаа бүдүүн алтан гургалдай байв. 

	— Энд үүр байна. Жаахан хүлээгээрэй гэж Фимка хэлэв. 

	Фимка бут руу шурган орж, тэр дорхноо алтан гургалдайны дөрвөн гялгар бор хүрэн өндөг барьсаар гарч ирэв. 

	Володя тэдгээр өндгийг авч тоорцогтоо болгоомжтой хийв. 

	— За явъя, дахиад өндөг олж өгөмз! гээд Фимка ойн гөлгөн мод бутнуудын хоорондуур нүцгэн хөлөөрөө мөчир боргоцой гишгэлэн явав. Зоригтой дууч болжмор тэндээс зугтан ногоо руу орж, хүрэн сүүлт часхийн дуугарч нарсны оройд нисэн гарна. Гэвч Фимка тэдгээрийн үүрийг өнгөрсөн жилийн бөөгнөрсөн хагд дороос, өвгөн царсны хонгил, гачуур модны доод мөчир бүхнээс олж байлаа. Фимка хачин хурдан, шалмаг хөдөлж байсан учир Володя ганц ч үүрийг сайн харж чадсангүй. 

	Ингэсээр нөгөө тоорцог нь ч дүүрэв. Түүн дотор вандуй шиг жижигхэн, бөөрөнхий өндөг битүү сэвхтэй гонзгойвтор өндөг, мөн тодол, бялзуухайн цэнхэр өндөг зэрэг олон янзын өндөг байлаа. 

	— Одоо болно. Сал руу очъё гэж Фимка гэнэт хэлэв. 

	Тэр хоёр ойн зөрөг замаар гол руу явлаа. 

	Фимка урд нь гар буугаараа байн байн буудсаар гүйж, хойноос нь Володя тоорцгоо барьсаар аажим алхална. 

	Нүцгэн толгойг нь нар төөнөвч, Володя норсон чулуу шиг гялалзаж байгаа өнгө бүрийн өндгөө харах бүр л баяр хөөр дүүрнэ. Гэвч зам улам хэцүү болов. Том үндэснүүд хөндлөн гулд дамналдаад, бутнууд ч зам хааж боосон байх нь олонт ажээ. 

	Гэнэт гар бууны сулхан дуу шиг дуу бүр ойрхон сонстов. Володя тоорцог руугаа шагайж харвал хамгийн том, шар толботой цагаан өндөг, хамгийн гоё ойн зэрлэг тагтааны өндөг хагарсан байв. Володя тоорцгоо модны хожуул дээр тавьж нөгөө хагарсан өндгийг авч хаяад цааш аяархан явлаа.

	Хэд алхалсан хойно нь дахиад нэг өндөг хагарч, дараа нь гурван өндөг зэрэг хагарав. 

	Володя хашхирсан боловч Фимка сонссонгүй, Фимка бүр хол явсан бөгөөд ойгоос гарч талыг өнгөрөөд мөрөн рүү очдог зөрөг замаар явж байлаа. 

	Володя бүр удаан, замаар гэр лүүгээ яаран яваа морин шоргоолж ч гүйцэхээр явлаа. 

	Гэвч Володягийн оролдлого дэмий болжээ. Алхах бүрд нь л тоорцог доторх өндөг хорогдсоор байлаа. Володя тэр өндөгнүүдийг гаргаж хаялсаар л явав. Замын орчим харагдаж байсан ойн оготнууд тэрүүнд нь ойртох ч үгүй байв. Тэгэхэд нь Володя шүд зууж, гол руу гүйж өндөр ургасан өвстэй эрэг хүрээд үзвэл бор хүрэн толбонуудтай, нимгэн ногоон хальстай ганцхан өндөг малгайд нь үлдсэн байв. Энэ нь хүзүүндээ цагаан толботой, ойн жижигхэн дууч болжморын өндөг байлаа. 

	Володя түүнийг алган дээрээ тавиад алмайран эргэн тойрныг харав. Хоргойгоор чимсэн гоё тоорцог нь нэвт норчихсон, ядарснаас болж хөл нь өвдчихсөн, бүх насандаа биеэсээ салгаж үзээгүй гар буу нь одоо Фимкагийн өвөрт орчихсон байлаа. 

	Володя их ч хохирч, хүсэл мөрөөдөл нь хөсөрдсөн нь тэр ажээ. Володя уртаар санаа алдаж доош гол руу харав. Тэр дор нь шаварлаг шар, эгц эргийн дэргэд том сал байлаа. 

	Салан дээр Сергей Семёнович, бүр цаана нь усны дэргэд Фимка явган сууж байх нь харагдав. Нарийхан урт модыг саланд тулган эрэг түшүүлэн босгосон нь түүгээр дамжин салчид сал дээрээ гарах ажээ. 

	— Наашаа буугаад ир! Одоо явлаа гэж Фимка тэр дороос хашхирав. 

	Володя эрэг дагаж хэдэн удаа хойш урагшаа явсан боловч эрэг нь хаанаа ч адил өндөр байлаа. 

	— Модоор дамжаад буу! гэж Фимка дахин хашхирав. 

	Харин Володя бодлогод автагдан байрнаасаа хөдлөлгүй зогсоно. Модоор дамжиж буухад тийм хэцүү биш, харин бүтэн үлдсэн сүүлчийн ганц өндгөө яаж хагалахгүй авч гарах бил ээ? Гартаа юм барьчихаар өндгөө яах вэ? Тоорцогтоо хийгээд өмсчихдөг юм үү? Гэвч тоорцог нь маш хүнд, муухай болчихсон учир, Володя түүнийг доош сал руу шидчихэв. Тэр нь Фимкагийн хөлийн яг дэргэд, гуалин дээр унав. Володя бодлого болон бас жаахан зогссоноо нөгөө өндгөө амандаа хийчхэв. Үнэхээр энэ нь өндгийг бүтнээр авч бууж болох ганцхан л арга байлаа. Тэгээд өндгөө хэлээрээ тагнайдаа шахаж, шүдээ зуучихгүйг хичээв. Ингэж гар нь чөлөөтэй болж Володя модноос барин доош болгоомжтой, удаан бууж эхлэхдээ амаа ангайсаар байлаа.

	Сал дээр буух, бүр ойртсон, нэг гишгүүр хэрийн зай үлдсэн хойно Володя модоо тавьж үсрэн буув. Тэгэхдээ хэчнээн хичээсэн боловч шүдээрээ өндгийг үл мэдэг дэлсэж хагалчхав. Володя түргэн бөхийн сууж амандаа үлдсэн ганцхан хальсыг нь нулимлаа. Володя нүдэндээ нулимс мэлтгэнүүлэн Фимкагийн дэргэдүүр ердөө ч эргэж харалгүйгээр гүйж өнгөрөв. 

	Салын дунд очоод нүдээ таглаж түрүүлгээ харж хэвтэв. Тэр, салчдын хөгжөөнтэй дууг ч сонссонгүй. 

	Бас мундаг том сал эрэг шүргэсээр, шавар ичээндээ байгаа хар хавчуудыг айлгасаар мөрний гол руу хөвөн гарч ирэх, ямаан бургасаар холбосон том гуалингуудын завсраар голын ус шоржигнох, голын усанд үндэслээд хатчихсан тэр ямаан бургасны навч мөчир нь амьд юм шиг сэрчигнэх, салчид тоосго өрж дээр нь гал түлж будаа чанаж байгаа энэ бүхнийг Володя харсангүй. 

	Зөвхөн нүдээ гараараа дараад ер хөдөлгөөнгүй хэвтэнэ. Ганцхан л ус уух сан гэхээс өөр хүсэл түүнд алга байлаа. 

	Энэ хөдөлж ядсан том сал дээр ус ямар хол байх шиг санагдана вэ! Гэнэт ямар нэг нойтон юм гарт нь хүрэв. 

	Володя нүдээ нээж харвал хажууд нь, гуалин дээр тоорцог нь байв. Тоорцгийг нь юу ч үнэртэхгүй, бүр цэвэрхэн болтол угаачихсан ажээ. Хэн угаачихсан юм бол? Фимка юу? Үгүй! Володягийн ойр Фимка цааш харан зогсож, цацчихсан давс шиг, усан дээр гялалзан байгаа нарны хурц гэрэл, эргийг ширтэнэ. 

	Володя дахин нүдээ анив. 

	— Чи юм уумаар байна уу? гэсэн Фимкагийн дууг гэнэт сонсоод, Володя тохойлдож өндийв. 

	Фимка аяга дүүрэн цэвэр ус бариад дэргэд нь зогсож байв. Фимкагийн нүдэнд ямар нэг тохуу хийсэн байдал харагдсангүй, тайван байв. 

	Володя усыг авч уугаад, амаа зайлж, хойно хойноос нь бараг гуч шахам нулимав. 

	— Танай цэцэрлэгт мөн л шувууны үүр бий дээ гэж Фимка хэлэв. 

	Володя толгой сэгсрэн:

	— Байхгүй гэв. 

	— Байх л ёстой, би зааж өгөх үү?

	Гэвч Володя цааш харж дахин хэвтэв. Тэр юунд ч итгэхгүй байлаа. Хэрэв одоо Москвад байсан бол доо гэж бодно. 

	Энэ завсар сал ч гэр лүү нь ойртож ирэв. Одоо банз зүсэх заводын яндан, Володягаас үүл дандаа зугтаж байдаг өндөр эрэг дээр байгаа авга эгчийн нь жижиг байшин бүр харагдах болов. 

	Сал зогсмогц Володя ухасхийн босоход модон дээр удаан хэвтсэнээс болж хөл нь туйвж байлаа. 

	Володя тоорцгоо авч дотор нь гар буу нь, нэг бүтэн хайрцаг цаасан сумтайгаа байхыг нь гайхан харлаа. 

	— Ийм вий! гэж Володя чанга дуугарав. Тэгээд Фимкаг хартал тэр нь нүцгэн хөлөөрөө үзүүртэй мөлчгөр чулуун дээгүүр аймшиггүй гишгэлэн эрэг дээр явж байлаа. 

	«За яах вэ, сайн л биз» гэж Володя бодлоо. 

	Тэгээд ч дорхноо хөгжөөнтэй болчхов. 

	Одоо гарз нь тийм ч асар их биш байлаа. Тоорцгоо шилдүүлэн сайн тавьж, гар буугаа халаасныхаа ёроолд лав хийгээд авга эгчийн цэцэрлэгт ядаж ганц ч болсон үүр байж магадгүй, яаж мэдэх вэ? гэж бодлоо. 

	Володя эрэг дээр үсрэн бууж сал руу нэг ч эргэж харалгүй шууд уул өөд гүйв. 

	Фимкаг эргийн дунд хэсэгт гүйцэж очоод гараас нь хөтлөн хоёулаа, дээшээ гарч авга эгчийн байшинд оров. 

	Володя, хоёулаа идэх талх, сүү авч Фимкаг цонхон тушаа суулгав. Тэр суудал нь ширээний ард хамгийн сайн суудал байлаа. 

	Фимка төмс ойрхон байгаа бол уу гэж харсаар сүүгээ залгилж байв. Хальсыг нь арилгаж давслаад самрын тос түрхсэн төмс паалантай тавагт хийж ширээн дээр тавьсан байлаа. 

	Гэвч хэн ч түүнийг нударга зангидан цохихгүй байсан тул Фимка идсэнгүй. 

	— Энд хийх юм алга. Цэцэрлэг рүү очъё гэж Фимка хэлэв. 

	Хоёулаа тэндээс гараад цэцэрлэгийн замаар хашаа дагаж явав. 

	Нар цэцэрлэгийн яг дээрээс тусна. Морин хадын өргөст шүүдэр аль хэдийн арилжээ. 

	Володя лийрийн мод өөд өлийж харав. Улаан тууз нь бас алга болчихжээ. Зөвхөн тэр дээр нүцгэн хар мөчир л ёрдойж байв. Дөнгөж хагас өдөр өнгөрөхөд байдал ямар их өөрчлөгдөнө вэ?

	«Туузыг минь салхи хийсгэж гол руу ч аваачсан байж болох юм» гэж Володя бодов. 

	Володя түүнээ дахин олж харахгүйдээ харамсаж байлаа. Фимка, морин хадны бут руу шургаж орсноо гэнэт чангаар хашхирах нь сонстоход, Володя бутыг ярж баруун тийшээ харлаа. Фимка бутны цаана, хашаа тулсан бүдүүн баганын дэргэд зогсож байв. 

	Володя бүр ойртон очиж, Фимкагийн заасан баганын зүг хараад гайхан гэдрэг ухрав. 

	Хашаа, өмхөрсөн багана хоёрын хооронд нуруу модон дээр мөчир, өвс, ногоо, холтос зэргээр барьсан үүр байлаа. 

	Гэвч өнөө өглөө модны мөчирт салхинд хийсэж байсан нөгөө улаан тууз нь энд байхыг хараад Володя юу юунаас ч илүү гайхав. Тууз нь үүрэнд орчихсон, шавраар хашаанд наалгачихсан байв. 

	— Сайн байна уу, туузхан минь? Чи энд байгаа вий! гэж Володя хэлэв. 

	Үүр лүү өнгийж харвал ёроолд нь үслэг зөөлөн дэвсгэр дээр саяхан гарсан бололтой улаан толботой нэг цагаан өндөг байв. Эх нь хошуугаа ангайлгаж хашаан дээр сууж хачин чанга хашхирахад нь Володягийн бие арзасхийнэ. 

	Фимка үүр лүү гараа сунгав. 

	— Битгий хөдөлгө! Хэрэггүй! гэж Володя хэлээд ханцуйнаас нь барьж, — Чи харж байна уу, миний туузыг? За яах вэ, тэгж байг! Надад хэрэггүй. Би, муур л энэ үүрийг олчих вий гэж ганцхан айх юм гэв. 

	— Муур олохгүй гэж Фимка ярвайн хэлээд, — Муур яаж олох вэ? Харин би л олж чадна. Муур сохор шүү дээ гэв. 

	— Тийм дээ, талх хаяж өгөхөд их удаан ирдэг юм. Би өөрөө ч харсан. Тэр сохор! гэж Володя давтан хэлээд баяртайяа инээв. Учир нь: хашаан дээрх үүр, голоор хөвж яваа сал, мөн цэцэрлэг дотор дэргэд нь зогсож байгаа гялалзсан нүдтэй шалмаг охин Фимка, эдгээр нь цөм байх ёстой байрандаа байгаа нь аятайхан санагджээ. 

	Володя ингэж их баярлаад халааснаасаа гар буугаа гаргаж Фимкагийн гарт атгуулж:

	— Энэ чинийх. Чи юунд надад өгөв? Энэ чинь надад бүр хэрэггүй шүү гэж Володя хэлээд нүүр нь улайж, — Чамд ийм буу байгаасай гэж би бодсон юм. 

	Үнэхээр ч Фимкад гар буу байгаасай гэж тэр одоо бодсоны учир бол Володягийн ер бишийн гэж үздэг хүсэл нь арилахгүй байсных байжээ.

	ҮНЭНЧ НӨХӨД

	Би анд явж байлаа. Сибирийн ойд нам гүм, эргэн тойрон цасанд хучигдсан өндөр нарс, хуш хөглийн үзэгдэнэ. Гэнэт ойн чөлөөнд нэг жаал хүү харагдав. Тэр жаал яг л над шиг царайтай, буу, цүнх үүрчээ. 

	Цүнхэнд нь алсан шувуу биш, барьсан үнэт ан биш, харин ном байлаа. 

	Энэ тун гайхалтай санагдав!

	Бид ярилцаж эхлэв. Би, энэ жаал хүү ойн нуурын эрэг дээр байдаг зургаа долоон өрхтэй жижиг хамтралын нэг хамтралчин эмэгтэйн хүү, тэнд сургууль байдаггүй учир энэ жаал хүү өдөр болгон ойг туулж зэргэлдээ хамтралд очиж суралцдагийг нь мэдэж авлаа. 

	— Чи ганцаараа явахаасаа айдаг юм уу? гэж би асуув. 

	— Хоёулаа бол ч хөгжөөнтэй л байх сан! Гэвч манай айлуудын хүүхэд цөм жижигхэн болохоор, том болоод хамт явахыг нь хүлээж байна. Одоохондоо ч ганцаараа. Ээж намайг сургуулийн дэргэд суу гэдэг боловч би хүсдэггүй юм. Айлынханд хэрэгтэй учир би явдаг юм. Би, номын сангаас ном сонин авчирдаг. Энэ ойг туулж нуур луу хэн манайд ирэх вэ дээ? Хамтралынхан орой болгон намайг хүлээж байдаг юм. Би тэдэнд ном уншиж өгдөг. 

	Тэгээд би хашхираад л явж байдаг юм. 

	— Хашхирч яах юм?

	— Ан амьтныг замаасаа зайлуулах гэж хашхирдаг юм. Миний дууг сонсвол заавал зайлна л даа. Надад сэтгэл нь зовж хамтрал, энэ бууг өгсөн юм. Харин би айдаггүй л дээ. 

	Тэгээд нөгөө жаал цааш ой дундуур явчихлаа. 

	Би ямар ч замд оролгүй, тэр жаалын тухай, номын тухай бодож явав. Миний өмнө нөгөө жаал зогсож байх шиг санагдаж билээ. Зөвлөлтийн жирийн тэр нэгэн сурагч хүнд цүнхээ үүрээд цасан шуурган дундуур, ой дотуур ан амьтнаас болгоомжлон хашхиран гүйж яваа, тэгэхдээ бас дотроо лав айж яваа, үнэнч нөхдөдөө ном хүргэж өгөх гэж сайн дураараа ном зөөгч болсон энэ жаал тэдний төлөө амь насаа зориулж байсан их хүмүүсийн адил тийм гавьяаг өөрийн хүүхэд насандаа байгуулж байгаагаа лав тааж ч мэдэхгүй байгаа байх даа гэж би бодож билээ.

	МУУРЫН ЗУЛЗАГА

	Тэр бол цэнхэр хярсных шиг урт орог саарал үстэй ангор муурын зулзага билээ.

	Хотод төрөөд нүдээ гүйцэд нээж амжаагүй, орчиндоо юу болж байгаа, ялангуяа хамгийн түрүүнд халти шагайж амжсан хуучин том шаахай дотор юу болж байгааг ч мэдэж амжаагүй байхад нь тэр муурыг зуслан руу аваад явсан ажээ.

	Тэгэхэд, амьтан болсноосоо хойш тэр анх удаа айна гэдгийг амссан билээ.

	Сэгсгэрийг галт тэргэнд билетгүйгээр авч явжээ. Билет шалгагчид мэдэгдэхгүйн тулд эзэн нь бургасаар сүлжиж хийсэн сагсанд түүнийг хийгээд алчуураар бүтээжээ.

	Идэж болохгүй алимаас өөр юмгүй, сагс дотор аятайхан хэвтэж болохгүй байсан учир Сэгсгэр, алчуур дор төдхөн уйтгарлан эхлэв.

	Тэгээд Сэгсгэр босож алчуур дороос саглагар, урт сүүлээ цухуйлгахад эзний нь өөдөөс хараад сууж байсан нэг эмэгтэй гайхахдаа дуу алдчихав.

	Энэ дуунаас Сэгсгэр айгаад сагснаасаа алчуураа чирэн, шувуу нисэх мэт үсрэн гарч юм тавьдаг тавиур дээр гарч суув.

	Шалгагч үүнийг хараад хуруугаараа зааж, эзнээс нь мөнгө нэхэв. Тэгэхэд нь Сэгсгэр гомдов. Бас вагон дотор дэгдсэн шуугианаас их айжээ. Зөвхөн шалгагчийг айхтар зэвүүцэж байсандаа болж зориг ороод байрнаасаа хөдөлсөнгүй. Сэгсгэр жаахан ухарсхийгээд биеэ хурааж, үсээ босгоод шалгагчид:

	— Пс-с... гэж хэлэв. 

	Үүнээс хойш Сэгсгэр айх, зориглох хоёрынхоо хэмжээг мэдэж, өөрийгөө эрийн цээнд хүрлээ гэж үздэг болжээ. 

	Энэ нь ч үнэн л байв. Хоёр сар болоод намайг зусланд ирэхэд Сэгсгэр бүр том муур болчихсон байлаа. 

	Сэгсгэр, байшингийн хоёр дахь давхрын балкон2 дээр дөрөв нугалж дэвссэн шуудай дээр унтдаг байв. Тэнд ямагт дулаан, нартай, эвтэйхэн ажээ. Тэндээс, жалганд ургасан ой мод салхинд ханарч байгаа нь, хашааны дэргэд ургасан хусны залуу навчис наранд гялалзаж байгаа нь харагдана. 

	Бас эндээс байшингийн дээвэр дээр гарч, бүдүүн хошуугаараа төмөр дээвэр тогшиж байдаг алагтуунуудыг айлгахад бүр амархан. Эцэст нь үргэлж л Сэгсгэрт хуцаж ад болсон нохдыг дээрээс нь санаа амар харж суухад бас тохиромжтой ажээ. 

	Сэгсгэр тэднээс үл айна. 

	Билет шалгагчтай тэр нэгэн удаа учирснаасаа хойш Сэгсгэр хэнээс ч айхаа байсан боловч үймээн шуугиан дэгдээдэг амьтдад ямагт дургүйцэх боллоо. 

	Үнэхээр ч Трильби, Сильва, Бианка гэдэг тэр гурван жингэр бол үймээн шуугиан дэгдээдэг тэнэг ноход байсан юм. 

	Тэр ноход жирийн өдрүүдэд эзнээ дагаж хамтралын ойн цаанах их намгаар анд явдаг, харин баярын өдөр эзэн нь саравчтай малгайгаа орхиж шинэхэн шляпаа өмсөхөд танихгүй, дайран халддаг байв. Тэгэхэд эзэн нь таягаараа биеэ хамгаалж:

	— Чөтгөрүүд хэнд хуцаж байгаа yь энэ вэ? гэдэг байв. 

	Гэвч Сэгсгэр эзнийгээ нохдоосоо илүү ухаантай биш гэж үздэг байв. 

	Эзэн нь ухаантай хүн атлаа тарган, их яриатай, бас тэгээд уулын хормойд ухсан том нүхэнд хэлтэг загас, хавч үржүүлэхээр завдаж байгаагийн учир юу бил ээ?

	Гэтэл Сэгсгэр, хэлтэг загас голд байдаг, түүнийг тэндээс авахад хэцүү гэдгийг сайн мэднэ. Бас өглөө эрт зоориноос ямар нэг олз олж болох боловч тийшээ шүүдэр дотуур явахад маш зэвүүн байдгийг сайн мэднэ. Эзэн авхай хутгаа билүүдэж эхэлбэл гал тогооны өрөө рүү гүйж очих хэрэгтэй гэдгийг ч сайн мэднэ. 

	Нэг үгээр хэлбэл, Сэгсгэр, тосгонд урт удаан хаврыг өнгөрүүлж их юм мэддэг болсон, үүнээс хойш түүний гайхах сонирхох юм огт алга гэмээр ажээ.

	Гэлээ ч гэсэн зусланд бидний авчирсан хоёр юмыг Сэгсгэр нэлээд сонирхлоо. Маш үнэтэй, хүнд хайрцаг шиг нэгийг нь ханын дэргэд тавихдаа хүүхдэд:

	— Битгий цохиж нүдээрэй гэсэн юм. 

	Сэгсгэрт юу ч хэлээгүй болохоор тэр, хайрцаг дээр үсрэн гарч урагш хойш хэд хэд явав. Тэр хайрцгийг хар маажингаар будсан нь цөөрмийн ус шиг гялалзана.

	Тиймээс Сэгсгэр шалбаагтай газар яваа юм шиг алхах бүрдээ хөлөө өргөн савраа сэгсчинэ. 

	Харин нөгөө нэг хөнгөхөн юм нь Сэгсгэрт жирийн л бор чулуу мэт үзэгдэв. Түүнийг улаан галстуктай хүү авчирч балконы буланд тавиад дараа нь тэр чулууныхаа өмнө сүүтэй дийз тавилаа.

	Сэгсгэр шуудай дээрээ хэвтэж энэ жаал бас л миний эзэн, түүний ноход шиг тийм тэнэг юм даа гэж минут хэртэй хөдлөлгүй харж байлаа. Чулууг сүүгээр хооллоно гэнэ! Сэгсгэр тэр жаалыг явтал нь түр хүлээгээд босож дийз рүү очиж чулууг хайхралгүй сүүг долоож гарав. 

	Хэрэв энэ үед гал тогооны өрөөнд эзэн авхай хутга билүүдэхийг Сэгсгэр сонсоогүй сэн бол үүнээс ямар ч явдал гарахгүй байсан байх. 

	Сэгсгэр, тийшээ хар хурдаараа харайсаар ид дээр нь орлоо. Эзэн авхай үдийнхээ хоолонд котлет бэлтгэх гэж махны судас, шөрмөсийг нь хаяж байлаа. 

	Сэгсгэр, түүнийг нь идээд нөгөө сүүгээ идэж дуусгахаар балкон дээр эргэж очив. Гэтэл таваг нь хоосорчихсон, бас тэгээд хоолоо идчихээд л унтдаг дэвсгэр дээр нь нөгөө чулуу хэвтэж байв. Энэ бүхэн туйлын харамсалтай хэрэг байлаа. Гэвч яая гэх вэ дээ! Сэгсгэр унтахаар шийдээд суниасаар чулуу руу очиж эвшээлгэн дэргэд нь хэвтэв. 

	Ангор мууруудынхтай ижил хөх нүд нь аних шахам болов. Сэгсгэр дэвсгэрийг нь булаасан чулуу руу дурамжхан харж дахин эвшээлгэв. 

	Гэнэт чулуу нь хөдлөөд явчхав. Сэгсгэр ч ухасхийн бослоо. Нойр нь ч агшин зуур замхрав. Сэгсгэр хоолойгоо хэржигнүүлэн дуугарч, хийгээр дүүргэсэн мэт нэгэн дугуй юм болов. Харин чулуу нь яг Сэгсгэр лүү дөхсөөр байв. Тэгэхэд нь Сэгсгэр айсандаа муухайгаар чарлаад хоёр метр хэртэй дээр үсэрснээ балконы хашлага дээр буув. Тэндээсээ балкон дээгүүр дүүлэн тасалгаанд шууд үсрэн орж орон доогуур шурган таг чиг суув. 

	Цаг хэртэй болоод орон дороос гарахад нь савар нь бас л чичирч, зүрх нь дэлсэж байсан учир аргагүй, би зүрхний хэдэн дусал эм өгөв. Сэгсгэр, тэр эмд бага зэрэг согтож, тэр чулуунд могойн бор саарал толгой, дөрвөн савар үнэхээр байсан эсэхийг ч санаж чадахгүй байв. 

	Гэвч Сэгсгэр дахин балкон дээр гарсангүй, оройжингоо л надтай хамт тасалгаанд суусан билээ. 

	Тэр надаас холдсон ч үгүй, би хөдөлсөн ч үгүй. Ой мод, намаг дотуур удтал ан хийсэндээ ядраад мухар сандал дээр, хөлөө жийгээд хөдлөлгүй сууж байлаа. 

	Сэгсгэр мөн л миний дэргэд шал дээр хөдлөлгүй хэвтэж байв. 

	Тэр, миний гутлыг их л бодлогошрон харна. 

	Би санамсаргүй, хөлөө хөдөлгөчихсөн чинь Сэгсгэр, муухай дуугаран босон харайв. Тэр, чулуу шиг болж хатчихсан тоостой гутлыг минь яст мэлхий гэж бодсон ажээ. 

	Би хөлөө дахиад хөдөлгөсөн чинь Сэгсгэр биеэ хурааж бүр гэдэсний нь үс хүртэл арзайн бослоо. 

	Бас дахиад хөлөө хөдөлгөсөн чинь Сэгсгэр пианино3 хөгжмийн даралт дээр үсрэн гарав. 

	Тэгэхтэй нь зэрэг ул дор нь хөгжмийн дуун хангиналаа. Сэгсгэр, дагжин чичирч хэд алхтал олон мянган хэдгэнэ толгой дээгүүр нь хүнгэнэх мэт дуун улам хүчтэй болов. Сэгсгэр тэр дууг зайлуулах гэсэн мэт эхлээд нэг хөлөө, дараа нь нөгөө хөлөө сэгсрэх боловч нөгөө хүнгэнэсэн дуун зогссонгүй. Тэгэхэд нь Сэгсгэр бүр хэвтэж солжирсон боловч тэр дуу бүх биеийг нь улам доргиулав. Сэгсгэрийн мөлхөх тутам тэр дуу улам тодорно. Сэгсгэр намайг харлаа. Нүдэнд нь айж бухимдсан, тусламж эрсэн шинж тодорхой байв. Би инээд алдав. Сэгсгэр гомдолтойгоор дуугараад нам гүм боллоо. 

	Сэгсгэр, айхаа больж бүрэн тайвширсан хойноо ертөнц дээрх юм бүхнийг үзэж мэдчихсэн гэх бодолгүй тийм л өөр муур болчихсон байж билээ.

	ШУДАРГА ХҮҮ

	Бяцхан хүү Вильборик ой дотор голын эрэг дээрх эверкийн4 нэгэн намаржаанд анчин эцэгтэйгээ хамт суудаг байлаа. Тэр нэг өглөө эрт сэрж, үйсэн дээвэртэй овоохой гэрээсээ гарав. 

	Вильборик овоохойныхоо арын самрын модон ой дотуурх зөрөг замаар ойн хоёр бор оготно явж байхыг харжээ. 

	Тэр хоёр бутны ёроолд үүрээ засдаг жижигхэн болжморын нэг нэг өндөг аваад хойд хөл дээрээ цувралдан явж байв. 

	Вильборик оготнуудад атаархан тэр шувууны үүрийг эрж эхэлсэн боловч самрын модны ёроолын өтгөн өвсөн дотроос олж чадсангүй. Харин жирийн нэг нүх олов. 

	Өнгөрсөн намраас эхлэн идшиндээ хэрэглэхээр бэлтгэсэн самар нь өчигдрийн бороонд норсон учир жирх, түүнээ хатаахаар нүхнээсээ гаргаж том хожуул дээр наранд дэлгэн тавьжээ. 

	Вильборик баярлаж жирхийг хөөн зайлуулаад самрыг нь цуглуулан чулуугаар хагалж эхлэв. Самар нь цөм дүүрэн идээтэй, ялзарсан самар ер байсангүй. Вильборик ч таатайхан идэж гарав. 

	Яг ингэж байхад эцэг нь харчхаад:

	— Чи жирхээс самрыг нь яах гэж булаав? Тэр чинь одоо идэх юм юу ч үгүй болно шүү дээ. Самар одоо мөд олдохгүй. Буцааж байранд нь тавь! гэв. 

	— Тэгвэл оготнуудыг яах вэ? Тэд чинь болжморын өндөг зөөж явахыг нь би харсан шүү! гэж Вильборик асуув. 

	— Оготнууд чинь хулгайч нар байгаа юм. Харин чи шударга амьдрах хэрэгтэй гэж эцэг нь хэлэв. Вильборик,

	— За! гээд самрыг буцааж хожуулан дээр нь тавив. 

	Орой нь нисэх онгоцоор тэндхийн эвенкүүдэд кино авчрав. 

	Шөнө тэндхийнхэн их, багагүй бүгдээрээ гадаа цугларч хоёр өндөр жодоо модны хооронд тэлж татсан том даавуун дээр гаргасан кино үзэцгээв. 

	Кино үзэхээр ирэгсэд цөм билет барьсан байж. Вильборикт эцэг нь билет худалдаж авсангүй. Вильборик жаахан байсан учир үнэгүйгээр үзэж болох байжээ. 

	Гэвч Вильборик кино руу харсангүй, харин буруу харж суугаад нэг ч удаа эргэж харсангүй ажээ. 

	— Яагаад чи кино харахгүй байна? гэж эцэг нь асуухад:

	— Би шударга амьдрах ёстой юм, надад билет байхгүй гэж Вильборик хэлэв. 

	Тэгээд аав нь билет авч өгөх хүртэл нь Вильборик зураг руу эргэж хараагүй юм гэнэ билээ. 

	ВАНЯ, ХАР ТОДОЛД ҮҮР ХИЙСЭН НЬ

	Ваня «Үнэн зам» хамтралд өвөг эцэг, ээж хоёртойгоо байхдаа, цэцэрлэгтээ шувууны үүр хийх гэжээ. Ванягийн цэцэрлэгт лийрийн хоёр мод, интоорын хоёр мод, бас нэжгээд хус, гачуур эгнэн ургадаг байв. 

	Хавар эхлэхийн өмнө Ванягийн хашаанд ердийн урин салхи айлчлан ирэхэд цэцэрлэгийн бүх мод нэг ч навчгүй болохоороо анир чимээгүй байна. Ганцхан гачуур л шилмүүсээ хэзээ ч хаядаггүй, бас хамгийн өндөр болох учир салхинд шуугих ажээ. 

	Энэ модонд үүр хийхэд лав тохирно байх гэж Ваня ч шийджээ. Тэгээд лавлахын тул гачуур өөд авирав. 

	Тэгээд модны бүр оройд гарчихсан хойноо ээж нь дор зогсож байхыг харав. Ээж нь гачуурын ёроолд ирчхээд, Ваняг тэр өндөр модноос дэлбэ унаж магад гэж түргэн бууж ир гэж хашхирах ажээ. 

	Ваня модон дээрээс ээжийгээ хараад: «Яагаад юм болгоноос л айж байдаг юм бол? Ямар жаахан юм бэ дээ?» гэж бодов. 

	Гэвч хамгийн түрүүнд үүр хийх хэрэгтэй байсан учир Ваня аргагүй л модноос бууж ирэв. 

	Хар тодолд үүр эвлүүлж хадахад Ваня бүтэн өдрийг үрэв. 

	Үүрийнхээ байшингийн ханыг хавтгай банзаар, дээврийг нь будмал сарампайгаар хийж дотор нь зөөлөн юм дэвсэв. 

	Ингээд бүгд л аятайхан болжээ. Харин, өвөг эцэг тэр үүрний нүхийг өрөмдөж цоолсон нь хэтэрхий жижигхэн шиг санагдаж Ваняд таалагдсангүй. 

	«Тийм нүхээр хар тодол шургаж ороход хэцүү л байх даа! Би үүнийг ихэсгэвэл, тэд орж гарч байх нь бүр хялбар болох нь лав даа» гэж бодоод Ваня нагацынхаа өрмийг авч нүхийг нь өрөмдөн ихэсгэв. Ертөнц дээр хар тодол тухтай эвтэйхэн амьдраасай гэж Ваня их хүссэн нь тэр билээ. 

	Хавар ч болов. Нөгөө үүрэнд нь турлиахууд байрлаж хар тодлууд өөр газарт байр сонгон авчээ. 

	— Энэ яагаад ингэдэг билээ? гэж Ваня өвөг эцгээсээ асуувал:

	— Хар тодол чинь ухаантай шувууд юм. Чи үүрээ хэтэрхий том нүх хийсэн байна. Тэр нүхээр чинь хар тодол байтугай, турлиах ч орно. Бас муур ч шургаад орчхож мэднэ. Тэгвэл ангаахайнуудад аюул болно гэж өвөг эцэг нь хариулав. 

	Мөн ч тоогүй юм болжээ! Одоо цэцэрлэгт байгаа лийр, интоорын моднууд цэцэглэж хус нь навчилчихсан, тэгээд гачуур шиг л намиран шуугьж байв. 

	Хар тодлууд ёроолд нь өвс ногоо ургасан хашаан дотор өндөр модон яндантай зоорины дэргэд байр сонгож авчээ. 

	Тэгээд тэр зоорины яндан дотор, дээвэр дор нь зассан үүрэндээ хар тодол өндөглөж ангаахай дарж гаргасан байв. 

	Тарианы газар, гол хоёрын хооронд, замын голд байгаа тэр янданг Ваня хамгийн эвгүй байр гэж бодож байжээ. 

	Тариалангийн газар дунд ургасан өнчин далдуу мод руу голын цаад талаас нисэж ирдэг шувууд тэр яндангийн дээвэр дээр амран суухад хөгшин хар тодлууд маш сандарцгаадаг ажээ. 

	Ваня ч санаагаа их зовдог байв. 

	Нэг өдөр нөгөө яндан дээр том хошуутай хөглөгөр хар шувуу ирж суухыг Ваня харжээ. Тэр нь хэрээ байлаа. 

	Яндан дотор байсан ангаахайнууд нам гүм болов. Эх нь, шувууд идэш эрж очдог нөгөө далдуу мод руу очсон, үүрэндээ байхгүй байв. 

	«Эх нь үүрэндээ эргэж ирэхэд ангаахайнууд нь өт нэхэж шуугилдахад юу болох бол? Тэднийг энэ хэрээ идчихнэ шүү дээ!» гэж Ваня бодов. 

	Тэгээд тэдгээрийн эх болох хөгшин хар тодлыг хэрээтэй зэрэгцүүлэхэд их жижигхэн шүү дээ гэж бодохоос Ваня ихэд айв. 

	Ваня хэрээг хөөж зайлуулахаар мод автал хөгшин хар тодол ирж ангаахайнууд нь чарлацгааж гарав. 

	Ваня айсандаа таг чимээгүй болов. Гэтэл хөгшин эм тодол үүрэндээ ойртон очиж хэрээ рүү аймшигтайгаар чарласанд том махчин шувуу ухасхийн дэгдэж, айж самгардан эргэн эргэн харсаар нисэж арилав. 

	Ваня ч айснаасаа болж модоо тавьчихав. 

	Тэр жижигхэн шувуу тийм зоригтой, хашхирах нь ч гэсэн дайсанд тийм аймшигтай байж билээ!

	Ваня тэр цагаас хойш ээж минь юм болгоноос айдаг, жижигхэн гэж бодохоо байжээ. Бас ямар ч харанхуй ой дотор ч гэсэн ээжтэйгээ явахдаа айхаа больж билээ.

	ТОМООГҮЙ ОХИН

	Намрын хонгор шар наран, болж гүйцсэн амтат хушаангуур, хамба шарилж, зөвхөн галууны иддэг галуун таваг өвс ургасан уудам цэлгэр нутгийг гийгүүлж байлаа. Өвс ногоо цөм болж гүйцсэн, хадаж хураах цаг байж билээ. 

	Хамтралчин эмэгтэйчүүд тармуураа барьцгаан хамтралын ерөнхий хорооны дэргэд цуглараад бригадынхаа даргыг хүлээж байлаа. Гэтэл тэр нь ямар нэгэн газар саатчихсан аж. 

	Бригадын дарга... ирэхгүй л байв. 

	Харин Нюшка охин тармуур аваад хүрч ирэв. 

	— Ай чамайг! Чи яагаад ийм эрт босов? Чамайг унтаж л бай гэсэн шүү дээ гэж ээж нь Нюшкад хэлэв. 

	— Би мэдэж байна. Бүгдээрээ ажиллах хэрэгтэй гэж өчигдөр өөрөө хэлсэн шүү дээ. Би унтахгүй. Ээжтэйгээ хамт явж өвс тармаж, хамтралд туслалцана гэж Нюшка хэлэв. 

	Ээж нь инээж байснаа тармуурыг нь булаан авах гэж,

	— Чи чадахгүй, бүр жижигхэн байна! Харин зугаалж л байвал болно гэв. 

	Нюшка тармуураа өгөхгүйг хичээж бултсаар байсан боловч тал бүрээс нь хүүхнүүд инээлдэн тармуурыг нь булаана. 

	Тармуураа өгчхөөд Нюшка уйлав. 

	— Би одоо чамайг яадаг бил ээ? Нойр чинь хүрэхгүй байдаг. Чамайг цэцэрлэгт чинь аваачиж л өгөхөөс дөө. Тэнд чамайг дорхноо л дийлнэ. Хүүхэд ч цуглана, чи тэдэнтэй тоглоорой! гээд ээж нь Нюшкаг гудамжаар хөтлөн явав. 

	Тэд явсаар хүүхдийн цэцэрлэгийн өмнөх бяцхан цэцэрлэгт хүрч ирэхэд, асрагч авгай жижиг хаалгаар угтан гарч:

	— Яагаад Нюшкаг ийм эрт авчрав? гэж асуухад:

	— Харин энэ чинь цэцэрлэгтээ хоцрохгүй бидэнтэй хамт ажилд явах гээд байх юм гэж ээж нь хэлэв. 

	— Би чамд тармуур өгнө гэж асрагч авгай хэлээд Нюшкагийн толгойг илэв. 

	Тармуур өгнө гэхийг сонсоод, Нюшка үлдэхээр шийдлээ. Гэвч жижиг хаалгаар орохынхоо өмнө ээжийнхээ ажилдаа авч яваа боодолтой юманд юу байгааг үзье гэж боджээ. 

	Тэгээд тэр боодолтой юмыг нь аваад шагайж харахад нь давстай төмс, сүүтэй бин, хэрчим өөх, зэрлэг сонгино байв. 

	Нюшка сонгиноос нь хоёр жижиг ногоон хальс тасалж амандаа хийгээд хаалгаар оров. Нюшка урьд нь цэцэрлэгт хүүхэд бүгдээрээ цугларсан хойно ирдэг байсан бол одоо тэр хашааны голд ганцаараа зогсож байв. 

	Хашаан дотор хуучин бургасны дор Нюшка ч хүрэхээр тийм намхан ширээ, сандлууд байлаа. 

	Ээж нь ч хамтралчин авгай нар луу гүйгээд явчхав. Ээж нь модон байшингийн цаагуур дөнгөж далд ормогц Нюшкагийн дээр том ширмэн тогоонд ус буцалж байгаа мэтээр гэнэт шуугив. Нюшка айж дээш харвал бургас л сэрчигнэж байлаа. Нугын цаанаас салхи нисэн ирж, модыг эргэн тойрон үлээж байсан юм санжээ. 

	Салхи сэрчигнэж байгааг мэдээд Нюшка айхаа больж бургасыг тойрон явж үзэв. Доод талын навчис нь цайвар, мөнгөн өнгөтэй, харин оройны нь навчис ямар байгаа нь Нюшкад үл харагдана. Энэ нь харахыг хүссэн Нюшкад харамсалтай л байв. 

	Нюшка өдөр бүр л орчныхоо ертөнцийг үзэх боловч тэр нь нэгмөсөн үзэж болмооргүй маш их ажээ. Нюшкагийн гэрээс өөр бас хоёр шулуун гудамж, олон нарийхан гудамж байдаг. Бас хамтрал, бас тэгээд хоршоо бий. 

	Зарим нарийн гудамжийг нь Нюшка үзсэн боловч бусад гудамж, нугаар алхаж ч үзээгүй байв. 

	Нюшка бургасны сэрчигнэхийг сонсож, цайвар мөнгөлөг навчсыг нь хараад, халаасанд минь бас тийм гоё цаас бий гэж гэнэт санав. 

	Нюшка цаасаа гаргаж ширээн дээр тавиад олигтой харж амжаагүй байтал нь цэцэрлэгт хүүхэд цугларав. 

	Асрагч авгай тэднийг бүгдийг нь цуглуулж ширээний ард суулгав. «Одоо хооллуулах нь дээ» гэж Нюшка бодлоо. Нюшка ч үүнийг бүр андахгүй болжээ. Цаасаа хажуудаа тавиад тухлан суув. 

	Нюшка дөнгөж суумагц нэг жаал ирээд сандал дээр байсан нөгөө цаасыг нь шүүрээд авчхав. 

	Нюшка «Ай чамайг даа!» гэснээ ээжийнхээ хэлснийг санаад «Энд намайг дороо л дийлнэ дээ. Олигтойхон л харах хэрэгтэй» гэж бодов. 

	— Би одоо чамайг цохичихвол чи ч бут үсэрнэ дээ гэж нөгөө жаалд Нюшка хэлэв. 

	Жаал хүү Нюшкагаас айж цаасыг нь газар хаяад:

	— Хоёр нас, хоёр нас... гэж түргэн шулганав. 

	Энэ нь юу гэж байгааг асрагч ч мэдсэнгүй. 

	Харин Нюшка түүнийг яг ойлгов. Тэр нь би хоёрхон настай, намайг гомдоож болохгүй гэсэн үг юм санжээ. 

	Нюшка бүр таван настай болохоороо:

	— Чамайг би одоо яах бил ээ? За яах вэ, ав. Бургасанд бас мөнгөн навчнууд бий. Би ч жижигхэн болохоор хүрэхгүй биз дээ гэж Нюшка хэлэв. 

	Энэ үед тогооч авгай том цагаан таваг барьсаар гарч ирэв. Хүүхдүүд ч бүгдээрээ зэрэг эргэж харав. 

	Нюшка бусдаасаа нэн түргэн суудал дээрээсээ эргэж юу авчирсныг нь харав. 

	Жимстэй будаа авчирсан байлаа. 

	Нюшкад арваас нэлээд олон байх гэмээр жимстэй, таваг дүүрэн будаа оногдов. Нюшка тэр жимсийг нь тоолж ч чадахгүй билээ. Харин бүгдийг нь идчихээд нэмж гуйв. 

	Нюшкад нэмээд өгөв. Түүнийг нь бас идчихээд Нюшка асрагчдаа:

	— За одоо цадлаа. Та яагаад надад тармуур авчирч өгөхгүй байна? Би тэртэй тэргүй дуу дуулахгүй шүү дээ гэв. 

	Асрагч инээмсэглээд Нюшкад тармуур авчирч өгөв. Тармуур нь Нюшкагийн гарт яг таарах жижигхэн байлаа. Нюшка цэцэрлэг дотуур явж байшингийн цаагуур өвс эрсэн боловч олсонгүй. 

	Тэгээд Нюшка газар шүүрдэн хамж хэдэн зомгол, нэг өт гаргав. Харин өвс байсангүй. 

	Нюшка «оргочихъё» гэж бодоод эргэн тойрныг харав. 

	Хүүхдүүд асрагчтайгаа зам дээр зогсоод:

	— Бид танайд айлчилж ирсэн. 

	Бид та нарт юм авчирсан гэж дуулцгааж байлаа.

	«Тэд юу авчрах юм?» гэж Нюшка бодоод цааш нь чагнасан ч үгүй. 

	Нюшка хашаанд ямар нэгэн нүх байгаа бол уу гэж эрж эхлэв. Баруун, зүүн тийшээ эрсээр тэр дорхноо нэг нүх олов. Тэр нүх нь жижигхэн, Нюшка мөлхөөд ч гарч чадахааргүй байлаа. Яах бил ээ?

	Тэгээд Нюшка газар  хэвтээд, нүх рүү толгойгоо шургуулж, дараа нь тармуураа чирсээр шургаж гарав.

	— За сайн боллоо! гэж Нюшка хэлэв. Тармуур нь түүнд хэрэг болж магад байлаа. 

	Нюшка босож, ногооны газрын далан дагаж цааш явлаа. 

	Өндөр далангууд дээр ургасан улаан лоолийн дундаас Нюшка харагдахгүй ажээ.

	Нюшка элсэн дээгүүр явсаар голын эрэг хүрч зогсов. Чанх урд нь галуун таваг ургасан нуга ойрхон ногооровч алсад бараантаж харагдана. 

	Нюшкад тэнгэр ч мөн л адилгүй юм шиг санагдаж, чанх дээр нь маш өндөр, ахиулан харвал ойрхон ч юм шиг, бүр цааш нь харвал ногоон зүлэгтэй нийлсэн юм шиг харагдаж байлаа. 

	Нюшкад энэ нь бүр ойрхон харагдана. Тэгээд Нюшка тэнд очиж тармуураараа тэнгэрт хүрэх сэн гэж бодоод, авгай нар шиг платиа дээш нь шууж гол руу оров. 

	Голын ус хүйтэн байв. Ёроолын чулуунууд нь нэвт харагдаж, чулуун дээр тогтсон замгууд цөм нэг тийшээ намирна. Нюшка ер айсангүй. 

	Нюшка усан доогуурх элс, чулуун дээгүүр явахдаа загас л хазах вий гэж айх ажээ. Гэвч голыг гаталсан хойноо айхаа болилоо. Эхлээд дэвхрэн цовхчин гүйснээ дараа нь аажим явлаа. Хоёр талаар нь өндөр өвс ногоо намирна. 

	Нюшка ийш тийшээ харахад нь зүг бүрд нь уудам тал цэлийнэ. 

	Нюшка хэдэн минут сууж амраад цааш явав. 

	Нюшкаг хэдгэнэ ээрч, толгойг нь тойрон дүнгэнэхэд Нюшка түүнийг тармуураараа шалмаг гэгч хөөж зайлуулав. Дараа нь хоёр алтан хараацай Нюшкаг тойрон өмнө хойно нь орж газар шүргэх шахан нисэв. 

	Тэр хоёр, Нюшкагаас юу эрсэн юм бол доо? Нюшка тэднийг үргээсэнгүй, тармуураа мөрөн дээрээ тавиад, тэнгэр газартай нийлсэн тэртээ тэр газар луу ажилдаа явна. 

	Нюшка замаар хориод алхам яваад, одоо хэр хол газар үлдээд байгаа бол гэж нэг довцог дээр гарвал: тэнгэр хүртэл бүр хол, харин эжий нь ойрхон харагдаж байлаа. 

	Баруун талын нугад өвсний машин явж байв. Харин хонхорт өвгөд өвс хадаж, гараа ширвэхэд хурц хадуурууд нь Нюшкаг эргэж тойроод байсан алтан хараацайнууд шиг гялалзана. 

	Зүүн талд ээжийн нь байгаа бригад ажиллаж харагдав. 

	Нюшка, би тэнд очих ёстой гэж мэдсэн болохоороо довцог дээрээс гүйн бууж зүүн тийшээ, ээжийнхээ байгаа газар луу явлаа. 

	Тэр тармуураа мөрөн дээрээсээ авч өвс хамахаар бүр зэхэв. Тэгээд ногоон дундаас хадсан өвс рүү зөвхөн гарахтай нь хамт тэнд байсан хүмүүс бүгд түүнийг харчхав. 

	— Хараач! Грунья, томоогүй охин чинь хүрээд ирлээ! Яасан гай вэ! Туслахаар ирж шүү гэж хамтралчид хашхиралдав. 

	Замдаа салхинаас ч, хэдгэнээс ч, алтан хараацайнаас ч огт айгаагүй Нюшка, харин ээж минь битгий л загнаасай гэж энэ шуугианаас айв. 

	Тэгээд нөгөө гоё цаасыг нь булаан авсан нөгөө жаалыг гэнэт санаад:

	— Дөрвөн настай, дөрвөн настай гэж Нюшка хашхирав. Үүнийг нь хэн ч ойлгосонгүй, харин ээж нь л сайн ойлгожээ. 

	— Дөрвөн настай биш ээ, тав хүрчихсэн шүү дээ, чи. Ийм ч томоогүй охин байх гэж дээ. Чамайг би одоо яах бил ээ? За яах вэ, загнахгүй чамайг. Зэрэгцэж зогсоод ажилла гэж ээж нь хэлжээ.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

